
Innspel til høyringsnotat       12.10.21 

 

Viser til kulturdepartementet sitt høyringsnotat om ny forskrift til frivilligsentralar. 
Sunnfjord kommune vil komme med innspel til dette framlegget. 

 

Om frivilligsentralane i Sunnfjord kommune 

Sunnfjord kommune har 3 frivilligsentralar, Naustdal frivilligsentral, Gaular 
frivilligsentral og Førde frivilligsentral, kommunen står som eigar av alle dei 3 
sentralane. Frivilligsentralane samarbeider tett med kommunen sine 
frisklivsaktivitetar, ulike kommunale einingar, og har godt samarbeid og jamleg 
kontakt med det frivillige organisasjonslivet i kommunen. Dei daglege leiarane i 
frivilligsentralane har delteke i arbeidet med å gje høyringsinnspel. 

 

Frivilligsentralane sin funksjon 

I høyringsnotatet presiserer kulturdepartementet frivilligsentralane si rolle og trekker 
særlig fram funksjonen som bindeledd og kontaktpunkt for frivillige aktørar, samt at 
frivilligsentralane skal vere eit serviceorgan og ikkje ein konkurrent til dei frivillige 
organisasjonar sine aktivitetar. Dette er i tråd med kva intensjon Sunnfjord kommune 
har for sine frivilligsentralar. Det vert lagt stor vekt på at frivilligsentralane skal vere ei 
støtte og ein samarbeidspart til lag og organisasjonar, samt til einskilde uorganiserte 
frivillige. Kommunen støttar også at frivilligsentralane skal ha ei koordinerande rolle 
når det gjeld kurs og kompetanseheving for det frivillige livet i lokalsamfunnet. 

 

Økonomi 

Sunnfjord kommune støttar modell 1 i utgreiinga av finansieringsmodellar der det vert 
kravd 40 prosent lokal finansiering basert på tilskot til kvar frivilligsentral. Kommunen 
støttar at tilskotet vert overført til kommunane med den intensjonen som er utgreia i 
høyringsnotatet om at kommunane skal ha eit meir heilskapleg ansvar for frivilligheit, 
førebygging og folkehelse. For å sikre finansieringa av frivilligsentralane er det 
positivt at tilskotet vert øyremerka. Det er såleis naturleg at kommunane står 
ansvarleg som søkjar av tilskot og at kommunen er den som rapporterer på tilskotet. 

Intensjonen med gratis utlån av frivilligsentralane sine lokalar er god, kommunen ser 
det likevel utfordrande å praktisere dette på ein rettferdig måte. I Sunnfjord kommune 
er det hundrevis av frivillige lag og organisasjonar, "førstemann til mølla" prinsippet 
kan verte problematisk og urettferdig med tanke på utlån. Det vil verte utfordrande å 
måtte differensiere på kven som skal få høve til å låne lokale gratis og kven som ikkje 
får plass.  Det er fleire lag og organisasjonar som i dag har inntekter på eigne lokalar 
når dei leiger ut til andre frivillige organisasjonar. Det er og bedrifter i lokalsamfunnet 
som får inntekter når lag og organisasjonar arrangerer større samlingar som 
medlemsmøter eller kurs. Sunnfjord kommune er uroa over kva konsekvensar det vil 
få om frivilligsentralane vert pliktig til å låne ut gratis lokalar. 

Krav til frivilligsentralane 

Fleire av punkta i det som er skildra under krav til frivilligsentralane er uproblematisk 
for Sunnfjord kommune. Nokre av punkta gjer det derimot svært utfordrande å drifte 
frivilligsentralane slik som i dag: 

 Ha eit styre, halde årsmøte og ha eigne vedtekter 
 Ha eige rekneskap og årsrapport 
 Ha eige organisasjonsnummer 

Sunnfjord kommune stiller spørsmål ved intensjonen om å ha eige styre der 
frivilligsentralane er kommunalt eigd. Frivilligsentralane i kommunen er innlemma i 
det kommunale systemet når det gjeld handlingsplanar, temaplanar og 
kommuneplanar. Årsrapport inkludert rekneskap vert rapportert på saman med den 
respektive eininga si rapportering til kommunestyret. Frivilligsentralane har i dag 
samarbeidsmøter med frivillige lag og organisasjonar, ressursgrupper og fagråd som 
reflekterer det frivillige livet i lokalsamfunnet, i samråd med desse vert det utarbeidd 
planar og gjennomført aktivitetar. Dei daglege leiarane for frivilligsentralane er ein del 
av teamet som arbeider med friskliv- og frivillighet i kommunen og har tett samarbeid 
med folkehelsekoordinator. Slik organisering styrkar fagområda frivillighet, friskliv og 
folkehelse sin funksjon og er i tråd med intensjonen om at kommunen skal ha eit 
heilskapleg ansvar for desse områda. Dersom dei tre frivilligsentralane skal opprette 
eigen organisasjon med styre og kan det heilskaplege plan- og aktivitetsarbeidet 
verte utfordrande. Då vil det vere dei ulike styra for frivilligsentralane som skal 
godkjenne budsjett, planar og aktivitetar, desse vil kunne sprike i ulike retningar og i 
verste fall ikkje vere i tråd med kommunen sine andre planar. Det organisatoriske 
styrearbeidet med saksførebuingar, gjennomføring av møter og protokollføring etter 
styremøter og årsmøter er krevjande og vil ta av arbeidstid som dagleg leiar kan 
nytte til å følgje opp frivillige, koordinere og gjennomføre aktivitetar. Sunnfjord 
kommune ber difor kulturdepartementet om å trekke desse krava i forskrift om tilskot 
til frivilligsentralar. 

